
Depassar lo lindal 
Lo revelh sòna, la Chalancha me dona lo bonjorn. La cafetièra sus lo fuòc, las chòcas 
me navison que, d’aicí a gaire, me chal surtir. La montaa que m’elunha da la via dessot 
li pòrtis de Demont me fai pensar que arribarèi jamai a aver pas lo flat cort, es coma se 
me navisessa d’enté arribo. 
Tot a començat quora lo Consorzio Valle Stura Experience a decidat de durbir la pòrta 
de la Bibliotèca-Burèu Toristic, pròpi aquí dessot li pòrtis de Demont. Una pòrta 
retengua, esquasi crentosa, que totun s’estènt sus lo còr de la valada. Intrar aquí 
dedin, per mi, a vorgut dire mai que tacar un nòu trabalh: es istat coma sobrar un 
lindal invisible, aquel que partatja lo remarcaire dal participant.  
Trabalhar a la bibliotèca, que es decò burèu toristic, m’a permetut d’intrar sensa se far 
auvir, dins la rotina das personas. D’escotar sensa envaïr, d’emparar li ritmes còtis e 
preciós que reglon la vita d’una valada de montanha. Dins gaire de tèmp, aquel luèc es 
devengut una pichòta estacion de passatge; per qui acerca un libre, un’informacion, un 
liam internet... o magara mac una bartaveleaa. Es aquí, dins aquela dimension 
sospendua entre lo tèmp de la cultura e aquel de l’aculhença, qu’ai encomençat a 
pantaisar, a sumiar.  
Mas es rèn mac un’escapaa. Aicí pantaisar a lo sabor de la tèrra, lo movement de 
l’Estura e la color das montanhas. Es restar, gardar, coltivar estòrias e relacions.  
Es sumiar en manièra activa.  
La bibliotèca-burèu toristic es subit devengua un’espaci vivent. 
L’idea dal Consorzio Valle Stura Experience, que ai sentut coma mia, es aquela d’una 
bibliotèca dubèrta, pas mac dins lo sèns literal de la paraula. Pas mac un luèc de 
silenci e de “mormolhs emb prudéncia », mas un’espaci vivut, atraversat, partatjat.  
Quora s’intra, dins la primièra sala, li a una gròssa taula. Es aquí que tot se passa. A la 
viron d’aquela taula un se seta per léger, segur, mas decò per dessenhar, projectar, 
contar, far merènda.  
Es aquí que las mainaas coloron e fan una ventaa de questions, que las escòlas venon a 
passar lo lor après-disnar, que Renzo s’arrèsta per me demandar coma vai e per me 
mostrar lo piemontés. 
Una torista de passatge demanda enté taca lo viòl per Madòna dal Pin, e fenís per 
contar de s’enfança en montanha. 
Una madama vèn per se connectar al wi-fi, mas rèsta e tròba la justa companhia per 
prepausar un laboratòri de lectura a granda votz. 
Quarqu’uns intra mac per un salut, per lo plaser de me far saupre que es pas normal e 
criós trobar una bibliotèca dubèrta decò a la diamenja. 
Es ensin la bibliotèca, da espaci fisic, vèn un lindal: un luèc ent’es qu’es possible 
entreçar èstorias diferentas, aquelas de qui viu aquí da sempre, de qui a reculat, de qui 
vèn d’arribar e de qui es en tren a cercar d’entèndre se restar. 
Un espaci ibride, que chambia forma en rapòrt a qui lo viu, mas que resta fidèl a una 
soleta foncion: far sèntre las personas aculhias, escotaas, part. 
Jonhe una bibliotèca e un burèu toristic pòl semblar, a primièra vista, un forçatge. Dui 
mondes tròp diferents: un gropat a la cultura, l’autre a l’aculhença; un carculat per li 
residents, l’autre per li  forestiers. 
Pr’aquò es pròpi dins aquest enchastre que semelha improbable que s’aplata una clau 
preciosa per la Valada.  



Butar ensèms aquesti dui servicis a  vorgut dire bastir un’espaci arré, enté qui viu aquí 
e qui es mac de passatge pòlon se rescontar, decò mac per un moment. ​
Vòl dire campar lèns la bòina entre qui cerca informacions e qui cerca relacions, entre 
qui arriba e qui resta. 
Vòl dire bastir un presídiur gentil, que sa contar la Valada pas mac atravèrs mapas e 
dépliants, mas decò emb estòrias, libres, esgards e paraulas partajaas a la viron d’una 
taula.  
Es una chausia que parla de vision. 
D’un territòri que vòl pas èstre mac vist, mas abitat, decò mac per un jorn. 
D’un pantai que se ferma pas a sonjar, mas se orrea las mans per restar e bastir. 

